
Dalam kontek pembangunan komuniti, pendayaupayaan merupakan satu 
proses aktif yang mana individu, organisasi dan komuniti boleh bertindak untuk 
meningkatkan taraf hidup mereka. Penyertaan ahli komuniti dalam aktiviti 
pembangunan didorong oleh faedah yang dijangka akan diperolehi adalah 
penting untuk meningkatkan keupayaan mereka untuk memperbaiki kehidupan 
yang lebih baik. Bertitik tolak daripada andaian tersebut, maka kajian ini 
dilaksanakan bertujuan untuk meneroka dan mengenalpasti hubungan antara 
peringkat penyertaan dan pendayaupayaan ahli serta peranan gaya 
kepimpinan dalam Pergerakan Wanita Pekebun Kecil (PWPK) di negeri Johor.  
 
 
Kajian ini dikhususkan kepada peringkat penyertaan yang terdiri daripada 
pembuatan keputusan, pelaksanaan dan penerimaan faedah bagi meramalkan 
pendayaupayaan yang terdiri daripada tiga dimensi iaitu ekonomi, sosial dan 
psikologi. Seramai 366 responden yang terdiri daripada ahli PWPK telah dipilih 
berdasarkan persampelan rawak berstrata yang dibahagikan mengikut daerah 
dan perkumpulan bagi menentukan tanda aras ketiga-tiga dimensi 
pendayaupayaan. Statistik deskriptif digunakan untuk menjelaskan ciri-ciri 
individu dan kumpulan sebagai langkah pertama dalam analisis data. Ujian 
Manova pula dilaksanakan bagi melihat perbezaan faktor pendayaupayaan 
(ekonomi, sosial dan psikologi) berasaskan tempoh penyertaan ahli PWPK. 
Seterusnya hubungan antara ketiga-tiga peringkat penyertaan dengan ketiga-
tiga dimensi pendayaupayaan pula menggunakan analisis korelasi pearson.  
 
 
Manakala statistik inferensi menggunakan Model Persamaan Struktur atau 
SEM berbantukan perisian AMOS 21 bagi mengkaji pengaruh peringkat 
penyertaan (pembuatan keputusan, pelaksanaan dan penerimaan faedah) ke 
atas pendayaupayaan (ekonomi, sosial dan psikologi). Selain itu, peranan gaya 
kepimpinan (transformasional, transaksional dan Laissez Faire) sebagai 

variabel penyederhana ke atas hubungan antara penyertaan dan 
pendayaupayaan juga dianalisis dengan menggunakan perisian ini. 
 
 
Secara umumnya, keputusan menunjukkan terdapat hubungan yang 
sederhana dan signifikan antara peringkat penyertaan (pembuatan keputusan, 
pelaksanaan dan penerimaan faedah) dengan pendayaupayaan sosial dan 
psikologi, dan hubungan yang tinggi antara peringkat penyertaan dalam 
pelaksanaan dan penerimaan faedah dengan pendayaupayaan ekonomi. 
Manakala keputusan analisis regresi pelbagai pula menunjukkan dimensi 
ekonomi merupakan dimensi yang paling banyak diterangkan oleh ketiga-tiga 
peringkat penyertaan iaitu sebanyak 84% varians, diikuti dimensi sosial (47%) 
dan psikologi (38%). Keputusan juga menunjukkan penyertaan dalam 
penerimaan faedah merupakan peramal yang paling penting dalam 
mempengaruhi pendayaupayaan ekonomi dalam PWPK. Selain itu, keputusan 
juga membuktikan bahawa dalam kontek PWPK, penyertaan dalam 
pembuatan keputusan merupakan variabel peramal yang paling rendah 
menerangkan ketiga-tiga dimensi pendayaupayaan. Seterusnya kesan 
penyederhanaan dalam kajian ini memperoleh dapatan kajian yang berbeza 
bergantung pada pada jenis gaya kepimpinan, peringkat penyertaan dan 
dimensi pendayaupayaan itu sendiri. Namun secara umumnya keputusan 
menunjukkan gaya kepimpinan transformasional dan transaksional memberi 
kesan penyederhanaan yang lebih kuat dan positif ke atas peringkat 
penyertaan dan pendayaupayaan berbanding Laissez Faire dan seterusnya 
menyokong kajian lepas.  
 
 
Secara keseluruhannya dapatan daripada kajian ini membuktikan bahawa 
dengan adanya peringkat penyertaan yang tinggi, ditambahkan lagi dengan 
adanya pemimpin yang mempunyai gaya kepimpinan yang sesuai dalam OBK, 
menyumbangkan kepada peningkatan pendayaupayaan ekonomi, sosial dan 
psikologi ahli komuniti. Malahan penemuan kajian ini juga menyumbang dan 
memperluaskan pemahaman ke atas pendayaupayaan ahli OBK khususnya 
dalam kontek PWPK di Johor. Berdasarkan dapatan kajian ini juga beberapa 
cadangan telah dibuat ke arah meningkatkan pendayaupayaan ahli PWPK 
dengan memberi tumpuan kepada penyertaan dan gaya kepimpinan. 

Empowerment, in the context of community development, is an active process, 
in which individuals, organisations and community can take action to increase 

activities driven by expected benefits is important to accelerate their ability to 
improve their life. Therefore, this study was conducted to determine the 

as leadership style in Pergerakan Wanita Pekebun Kecil (PWPK) in Johor. This 
survey is specified to the level of participation namely decision-making, 
implementation and acceptance of benefits to predict empowerment of three 
dimensions; economic, social and personal psychology. A total of 366 
respondents from PWPK members were selected based on stratified random 
sampling which were divided according to regions and grouping to determine 
the benchmark of three-dimensional empowerment. Descriptive statistics were 
used to describe the characteristics of individuals and groups as a first step in 
data analysis. Manova analysis was conducted to determine the differences 
between empowerment factors (economy, social and psychology) with PWPK 
membership period. Next, the relationship between the three levels of 
participation in all three dimensions of empowerment was analysed using 
Pearson correlation analysis. Meanwhile, statistical inference employed 
Structural Equation Modelling or SEM aided with AMOS 21 software to study 
the effects of level of participation (decision making, implementation and 
benefits acceptance) to empowerment (economic, social and personal 
psychology). In addition, the role of leadership styles (transformational, 
transactional and LF) as the moderator variable to the relationship between 
participation and empowerment were also analysed by using this software. 
 
 
In general, the results showed that there is a moderate and significant 
relationship in levels of participation (decision making, implementation and 
benefits acceptance) with social empowerment and personal psychology 

empowerment, and a strong relationship between the level of participation in 
the implementation and acceptance of benefits of economic empowerment. 
Whereas the results of multiple regression analysis showed that the economic 
dimension is most widely described by the three levels of participation which is 
84% of variance, followed by social dimension (47%) and psychological 
personal (38%). Results also showed that participation in receiving benefits is 
the most important predictor in influencing economic empowerment in PWPK. 
The results also showed that in the context of PWPK, participation in decision-
making is the lowest predictor describing the three dimensional empowerment. 
The effects of moderation in this study obtained different results depending on 
the types of leadership style, level of participation and empowerment 
dimension. However, generally the results showed the transformational and 
transactional leadership styles give a stronger and more positive moderation 
effect on the level of participation and empowerment compared to LF, which 
support previous studies.  
 
 
Overall, the findings of this study showed that with the presence of high levels 
participation, added by a leader with a leadership style that fits in Community 
Based Organization (CBO), contributed to the improvement of economic, social 
and psychological empowerment state of community members. In fact, the 
findings also contribute to and expand the understanding of empowering 
members of CBO, especially in the context PWPK in Johor. Based on the 
findings of this study, some suggestions were made to improve the 
empowerment among PWPK members with a focus given on participation and 
leadership style. 

BAB 1 

PENDAHULUAN 

1.1  Pengenalan 

Organisasi Berasaskan Komuniti (OBK) merupakan medium di peringkat akar 
umbi yang boleh dimanfaatkan oleh penduduk tempatan dalam usaha 
meningkatkan taraf kehidupan komuniti setempat (Bess, Perkins, Cooper & 
Jones, 2011). Dikenali sebagai organisasi akar umbi berasaskan kumpulan di 
peringkat lokal, biasanya organisasi jenis ini bergerak secara kolektif bagi 
membangunkan komuniti (Opare, 2007).  
 
Melalui OBK ahli komuniti berpeluang mengorganisasikan diri mereka untuk 
mengambil tindakan dengan merancang, mentafsirkan kehendak dan masalah, 
melaksanakan perancangan dengan sumber-sumber yang sedia ada yang 
digunakan untuk memperbaiki kehidupan mereka (Datta, 2005; Rubin & Rubin; 
2008). Schulz, Israel, Zimmerman & Checkoway (1995) berpendapat 
keupayaan ahli-ahli OBK mengaplikasikan kemahiran, pengetahuan dan 
memobilisasikan sumber secara kolektif bagi memenuhi kehendak mereka 
menunjukkan pendayaupayaan sesebuah OBK.  
 
Pendayaupayaan di peringkat OBK melibatkan kedua-dua proses iaitu 
keupayaan individu meningkatkan kawalan dalam organisasi, dan keupayaan 
organisasi mempengaruhi pembuatan keputusan di peringkat komuniti yang 
lebih besar. Namun begitu, keupayaan ahli organisasi mengawal dan 
meningkatkan taraf kehidupan bergantung kepada sejauh mana mereka 
menjadi organisasi itu medium pendayaupayaan (Israel, Checkoway, Schulz &  
Zimmerman, 1994).  
 
OBK merangsang pendayaupayaan ahli komuniti melalui penyertaan. Cohen & 
Uphoff (1980) dan Bess et al.(2011) percaya melalui penyertaan, ahli-ahli 
komuniti memperoleh ilmu pengetahuan dan kemahiran yang membolehkan 
mereka untuk membuat keputusan, memobilisasi dan menguruskan sumber, 
memantapkan interaksi dan penyelarasan. Seterusnya Datta (2005) pula 
melihat penyertaan yang aktif dalam OBK dijangka berupaya membina spiritual 
kemanusiaan, penerimaan, kebersamaan, kesetiaan dan komitmen dalam 
kalangan ahli yang membawa kepada kemajuan sosio ekonomi.  
 
Ertinya, pencapaian sesebuah OBK dalam meningkatkan taraf hidup ahli 
komuniti bergantung kepada sejauh mana ahli komuniti yang menyertai aktiviti 
yang dianjurkan dan juga sejauh mana aktiviti tersebut memberi impak kepada 
tahap pendayaupayaan mereka dalam aspek kehidupan.  
 
OBK mempunyai ciri-ciri yang berbeza mengikut tempat atau negara. Secara 
umumnya, OBK merupakan organisasi lokal yang bercirikan kejiranan, 
mempunyai skop dan saiz yang kecil serta berfokus pada isu yang memberi 
kesan langsung ke atas kehidupan ahli dan komuniti. Ia ditubuhkan dalam 
sesebuah komuniti berteraskan usaha kolektif bagi mencapai matlamat 

pembangunan komuniti (Green, Paul & Haines, 2012; Opare, 2007; Bess et al., 
2011; Fisher, 2013). Sebagai sebuah organisasi, OBK diurus dan dikawal oleh 
ahli-ahlinya sendiri tanpa ada penglibatan daripada pihak lain. Namun, ciri ini 
akan berubah apabila OBK menjadi bertambah kompleks dan memerlukan 
kepakaran serta bantuan daripada agensi kerajaan dan pihak swasta (Green, 
Paul & Haines, 2012).  
 
OBK juga dikategorikan sebagai organisasi yang tidak berorientasikan 
keuntungan (Opare, 2007). Ini kerana matlamatnya adalah untuk meningkat 
taraf kehidupan dengan cara membangunkan keupayaan ahli-ahli komuniti 
melalui penyertaan aktif dalam aktiviti-aktiviti ekonomi dan sosial. Namun 
begitu, menurut Green, Paul & Haines (2012), pada peringkat awal penubuhan, 
OBK merupakan organisasi yang tidak berorientasikan keuntungan tetapi 
berubah menjadi sebaliknya apabila ia berkembang dan menjadi semakin 
kukuh khususnya dalam aktiviti ekonomi yang lebih komprehensif. 
 
OBK ditubuhkan atas beberapa tujuan dan ia bergantung kepada 
permasalahan ataupun isu yang dihadapi oleh ahli-ahli komuniti setempat 
seperti kemiskinan, perumahan, alam sekitar, kesihatan, pendidikan, 
keselamatan, pembangunan modal insan dan sosial, dan lain-lain lagi 
(Hussain, Khattak & Khan, 2008). Terdapat OBK yang melaksanakan aktiviti 
pembangunan dan ada juga yang memberi perkhidmatan bagi memenuhi 
keperluan asas ahli komuniti (Bess et al., 2011). 
 
Antara OBK yang bergiat aktif di kebanyakan negara seperti kesatuan mikro 
kredit, persatuan peladang, kelab belia, perkumpulan wanita, persatuan 
penduduk, pertubuhan berasaskan agama, persatuan ibu bapa dan lain-lain 
lagi (Opare,2007; Bess et al., 2011). Di India, Bangladesh dan Pakistan 
merupakan antara negara yang menjadikan kesatuan mikro kredit sebagai 
strategi yang efektif dalam mengurangkan kadar kemiskinan serta membina 
pendayaupayaan wanita (Das, 2012). Manakala di Amerika Syarikat, 
Community Development Corporation (CDC) dan Local Development 
Corporation (LDC), persatuan mikro kredit dan persatuan peladang merupakan 
contoh OBK yang melaksanakan aktiviti-aktiviti pembangunan ekonomi bagi 
mengatasi masalah kemiskinan bagi golongan yang berpendapatan rendah. 
Manakala kesatuan penduduk, persatuan ibu bapa, organisasi berasaskan 
agama dan kesatuan wanita pula merupakan contoh OBK yang berperanan 
mengurus dan memberi perkhidmatan kepada komuniti, dan ada 
sebahagiannya juga turut menjalankan aktiviti-aktiviti pembangunan (Green, 
Paul & Haines, 2012). 
 
Di Malaysia, antara OBK yang memainkan peranan dalam pembangunan 
komuniti luar bandar ialah perkumpulan wanita seperti Pergerakan Wanita 
Pekebun Kecil (PWPK) di bawah RISDA, Perkumpulan Wanita Dinamis 
(WADIRA) di bawah FELCRA, Kumpulan Pengembangan Wanita (KPW) di 
bawah Jabatan Pertanian, Kumpulan Sahabat di bawah Amanah Ikhtiar 
Malaysia (AIM) dan lain-lain lagi. Perkumpulan Wanita berfungsi sebagai 
sebuah OBK yang melaksanakan aktiviti-aktiviti pembangunan ekonomi dan 
menguruskan komuniti melalui pembangunan modal Insan.  

Kajian lepas seperti Ahmed, Chamhuri Siwar & Noraini Idris (2011), Abraham 
(2011), Jakimow (2007), Mok (2005), Moyle, Dollard & Biswas (2006), dan 
Ndaeji &Asnarulkhadi (2013) menunjukkan perkumpulan wanita memainkan 
peranan dalam menguruskan komuniti dan melaksanakan aktiviti 
pembangunan yang memberi impak kepada tahap pendayupayaan ahli 
komuniti. Manakala Nur Hafizah Yusof & Rahimah Abdul Aziz (2012) 
mendapati melalui Kumpulan Ekonomi Wanita (KEW), ahli berupaya 
membantu menjana pendapatan tambahan bagi mempertingkatkan taraf hidup 
keluarga di samping mempertingkatkan keupayaan diri melalui pengalaman 
dan latihan yang diterima. Kajian Zaimah Ramli (2010) menunjukkan bahawa 
penyertaan dalam perkumpulan Sahabat berupaya mempertingkatkan status 
ekonomi mereka dan menyumbangkan kepada  pendidikan anak-anak mereka. 
 
Golongan wanita sering dijadikan sebagai sasaran dalam pembangunan 
komuniti, memandangkan golongan ini dikaitkan dengan kemiskinan, 
berpendidikan rendah, tiada kemahiran dan latihan (Vijayanthi, 2002, Moyle et 
al., 2006; Idris & Selvaratnam, 2012). Ini bertepatan dengan usaha yang 
dilakukan oleh Persatuan Bangsa-Bangsa Bersatu (PBB) dan kebanyakan 
negara sedang membangun untuk membantu mendayaupayakan golongan 
wanita dengan memfokuskan kepada aktiviti-aktiviti pembangunan bagi 
mengurangkan kadar kemiskinan di luar bandar dan memberi peluang yang 
bernilai kepada golongan ini untuk bebas mengawal kehidupan mereka sendiri 
(Moyle, Dollard & Biswas, 2006). 
 
Justeru itu, peranan wanita juga tidak seharusnya dikesampingkan dalam 
menentu kesejahteraan dan kemajuan keluarga mereka, dan yang paling 
utama ia merupakan sebahagian daripada penjana ekonomi negara (RISDA, 
2012). Malahan dalam pembangunan komuniti peranan wanita di luar bandar 
turut mendapat perhatian daripada Perdana Menteri Malaysia, YAB. Datuk Sri 

keusahawanan, keilmuan dan kemahiran) bagi mendayaupayakan golongan ini 
supaya mereka lebih berdaya saing, memenuhi tuntutan semasa dan mampu 
menghadapi cabaran (Bernama, 2012). Justeru itu, OBK seperti PWPK 
dijadikan sebagai wadah untuk merealisasikan hasrat ini.  
 
Dalam kajian ini fokus diberikan kepada PWPK memandangkan organisasi ini 
juga merupakan salah satu OBK dalam pembangunan luar bandar yang dibina 
untuk mendayaupayakan golongan wanita dalam keluarga pekebun kecil. 
PWPK ditubuhkan pada tahun 1978 oleh RISDA bagi tujuan untuk 
mendayaupayakan golongan wanita yang terdiri daripada isteri dan anak 
keluarga pekebun kecil dalam aspek ekonomi tambahan bagi membantu suami 
dan keluarga meningkatkan pendapatan dan seterusnya meninggikan taraf 
hidup mereka. Ini kerana pada ketika itu komuniti pekebun kecil terdiri daripada 
golongan petani yang mempunyai pendapatan yang rendah dan hidup dalam 
kemiskinan (Atang & Dzulkifli, 2014) Aktiviti PWPK kemudiannya diperluaskan 
kepada aktiviti kemasyarakatan, pendidikan, kesenian dan keagamaan 
(RISDA, 2012). 
 
Sehingga tahun 2011, terdapat 836 buah PWPK dengan keahlian seramai 
13,137 di Malaysia (RISDA 2012). Perkumpulan ini ditubuhkan di kampung-
kampung yang menjadikan sektor pertanian sebagai sumber pendapatan dan 

dianggotai kira-kira 15 orang wanita yang berumur antara 13 hingga 65 tahun 
tanpa mengira bangsa, agama dan fahaman politik.  
 
Sebagai sebuah agensi yang mendukung matlamat dan hasrat kerajaan bagi 
mendayaupayakan komuniti luar bandar, RISDA menyediakan bimbingan, 
pengetahuan, kemahiran dan bantuan pinjaman kepada ahli PWPK untuk 
menggerakkan mereka menjalankan aktiviti-aktiviti kesejahteraan masyarakat 
dan juga peningkatan ekonomi.  
 
Aktiviti yang dijalankan oleh ahli PWPK dalam aspek ekonomi antaranya 
termasuklah menjana ekonomi tambahan menerusi bidang keusahawanan dan 
perniagaan kecil-kecilan yang bercirikan tradisional dan menggunakan bahan-
bahan yang berasaskan pertanian seperti membuat kraf tangan dengan 
menggunakan daun getah, makanan ringan, pemprosesan makanan, jahitan, 
kedai runcit, perabot, penternakan dan sebagainya. Misalnya pada tahun 2011, 
PWPK negeri Johor memperoleh sebanyak RM 819,588 hasil dan memperoleh 
pendapatan yang paling tinggi jika dibandingkan dengan negeri lain. 
 
Walaupun penjanaan ekonomi tambahan menjadi aktiviti yang paling dominan 
dalam PWPK, namun aktiviti-aktiviti lain juga turut dilaksanakan seperti aktiviti 
kemasyarakatan, keagamaan, pendidikan dan kesenian. Aktiviti 
kemasyarakatan dan keagamaan misalnya, aktiviti-aktiviti seperti gotong-
royong dalam majlis kenduri perkahwinan, membersihkan balai raya, kawasan 
kediaman, masjid atau surau mampu meningkatkan hubungan yang erat dan 
seterusnya memupuk semangat kumpulan yang kuat dalam kalangan mereka. 
Hubungan yang erat dan semangat kumpulan yang kuat menyumbangkan 
kepada kejayaan PWPK.   
 
Begitu juga dengan aktiviti lain seperti pendidikan (kelas bimbingan penjagaan 
anak dan keluarga, kelas penjagaan kesihatan, kelas pendidikan khusus, kelas 
teknologi maklumat), khidmat masyarakat (gotong royong, lawatan usrah dan 
ziarah, keagamaan), kebudayaan, kesenian dan sukan; serta ekonomi (kelas 
bimbingan ekonomi rumah tangga, pengenalan kepada kegiatan ekonomi). 
RISDA menyasarkan setiap PWPK perlu melaksanakan sekurang-kurangnya 
satu aktiviti pada setiap bulan.  
 
Ringkasnya, OBK memainkan peranan  dalam pembangunan komuniti di luar 
bandar. OBK menjadi medium pendayaupayaan yang boleh dimanafaatkan 
oleh penduduk tempatan dalam usaha meningkatkan taraf hidup komuniti 
setempat. Selari dengan matlamat penubuhan, PWPK diharapkan menjadi 
medium pendayaupayaan bagi meningkatkan tahap kehidupan yang lebih 
selesa. 
 
 
1.2 Pernyataan Masalah Kajian 

Pendayaupayaan menjadi strategi utama yang digunakan oleh agensi 
pelaksana di luar bandar untuk mendayaupayakan ahli komuniti khususnya 
golongan wanita menerusi OBK bagi mencapai matlamat pembangunan 

komuniti. Malahan PBB sendiri mengiktiraf pendayaupayaan sebagai strategi 
powerless) dalam 

kalangan wanita. Di samping menjamin keutuhan sesebuah keluarga, 
pendayaupayaan golongan wanita juga penting bagi memastikan golongan ini 
menyedari bahawa mereka mempunyai hak terhadap kehidupan dan berupaya 
membuat keputusan untuk menentukan apa yang dikehendaki dalam hidup 
mereka (Fatema et al., 2012). Peranan mereka bukan sahaja terhadap rumah 
tangga sahaja tetapi juga perlu diperluaskan dalam pembangunan komuniti 
dan juga negara.  
 
Bagi golongan wanita yang terdiri daripada isteri dan anak keluarga pekebun 
kecil, mereka seringkali dilabelkan sebagai golongan yang tidak berdayaupaya 
mengawal sfera kehidupan khususnya dalam aspek ekonomi, sosial dan 
psikologi yang menyebabkan mereka hidup dalam keadaan kemiskinan. Dari 
aspek ekonomi, kebanyakan golongan wanita pekebun kecil terdiri suri rumah 
yang tidak mempunyai sebarang  pekerjaan yang menghasilkan sumber 
pendapatan tetap seperti pertanian dan penternakan (Fadilah, 1984; Pekeliling 
Risda, 2012). Malahan golongan ini terpaksa bergantung hidup kepada suami 
atau bapa mereka yang menjadikan pertanian sebagai pekerjaan utama. Bagi 
wanita yang sudah berkahwin, tanggung jawab utama adalah pada rumah 
tangga (Nik Rozana, 2015; Yusoff & Aziz, 2012; Pekeliling RISDA,2012).  
 
Dari aspek sosial, golongan wanita pekebun kecil juga dikatakan kurang 
memainkan peranan dalam aktiviti kemasyarakatan, kesenian, keagamaan, 
kebudayaan, pendidikan anak dan keluarga (Pekeliling Risda 2012). Dari 
aspek psikologi pula, mereka dikatakan kurang keyakinan diri dan tidak proaktif 
dalam melakukan tindakan yang membawa perubahan kepada diri sendiri, 
keluarga dan komuniti (Acharya,Yoshino, Jimba & Wakai, 2005).  
 
Kajian yang dilakukan oleh Acharya,Yoshino, Jimba & Wakai (2005) mendapati 
golongan wanita luar bandar khususnya dari keluarga petani kurang merebut 
peluang dan mengambil insiatif dalam aktiviti pembangunan komuniti yang 
memberi ruang kepada mereka untuk berinteraksi dan membina hubungan 
kerjasama secara meluas dengan individu, perkumpulan dan agensi kerajaan 
yang lain. Menerusi interaksi, mereka berkongsi masalah dan pandangan, 
saling bantu-membantu serta bersama-sama menyelesaikan masalah yang 
dihadapi. Ini kerana bagi mendayaupayakan golongan wanita, sumber luar 
seperti bantuan, pinjaman, kemahiran dan pengetahuan juga diperlukan 
dengan cara membina hubungan yang baik dengan pihak lain. Selain itu, 
golongan wanita juga dikatakan mempunyai keyakinan diri dan estim yang 
rendah dan tidak proaktif dalam mengambil tindakan yang membawa 
perubahan kepada diri sendiri, keluarga dan komuniti (Acharya, Yoshino, 
Jimba, & Wakai, 2005).  
 
Bagi meningkatkan status kehidupan yang lebih baik dan menghakis sikap 
kebergantungan kepada keluarga dan komuniti, menurut Hossain & Jaim 
(2011), golongan ini perlu didayaupayakan bagi menghasilkan perubahan yang 
memberi impak kepada kesejahteraan hidup diri dan keluarga. Selain itu ia 
juga bagi memastikan peranan mereka tidak dikesampingkan dan menyedari 
bahawa mereka mempunyai kebebasan dalam membuat keputusan bagi 
menentukan apa yang terbaik untuk diri, keluarga dan komuniti. Malah 

menerusi pendayaupayaan, tahap keyakinan, estim diri dan sikap proaktif 
dapat dipertingkatkan (Yusoff & Aziz, 2012). 
 
Bagi mengatasi permasalahan ketidakupayaan golongan wanita pekebun kecil, 
maka pelbagai program diperkenalkan oleh RISDA untuk meningkatkan taraf 
kehidupan diri, keluarga dan juga komuniti khususnya dalam aspek ekonomi, 
sosial dan psikologi. Atas keperluan ini, golongan wanita daripada keluarga 
pekebun kecil menyertai aktiviti-aktiviti penjanaan pendapatan tambahan, 
kemasyarakatan dan pembangunan diri dengan bantuan, bimbingan dan 
sokongan daripada pihak RISDA. Menerusi aktiviti-aktiviti pembangunan 
PWPK, mereka berkemungkinan berpeluang membina keupayaan setelah 
bertambah pengetahuan, kemahiran dan pengalaman mereka. Namun begitu, 
sejauh mana keupayaan terbina bergantung kepada sejauh mana ahli-ahlinya 
menjadikan organisasi ini sebagai medium yang dapat mendayaupayakan 
mereka bagi mengawal kehidupan dan mengatasi permasalahan yang 
memberi impak kepada kehidupan. Berasaskan isu pendayaupayaan, timbul 
beberapa persoalan yang mendorong pengkaji untuk melakukan kajian ke atas 
ahli PWPK. 
 
Pertama, adakah menerusi PWPK, ahli berupaya memperoleh pendapatan 
yang membolehkan mereka mempunyai aset dan simpanan. Kedua, adakah 
menerusi PWPK mereka boleh membina ikatan hubungan sesama ahli, 
dengan PWPK yang lain dan kesemuanya itu membolehkan mereka bertindak 
secara kolektif, berkongsi pengalaman bagi mengatasi permasalahan yang 
melanda kehidupan mereka. Ketiga, adakah menerusi PWPK, golongan wanita 
daripada keluarga pekebun kecil berupaya meningkatkan estim diri, kebanggan 
diri dan lebih proaktif dalam mengambil apa jua tindakan yang membawa 
kepada perubahan yang lebih baik ke atas kehidupan mereka.  
 
Terdapat pelbagai kajian yang memfokuskan ke atas OBK di Malaysia tetapi 
masih tiada kajian yang mengkaji PWPK yang dikaitkan dengan isu 
pendayaupayaan. Sebaliknya kajian OBK seperti Amanah Ikhtiar Malaysia atau 
AIM (Zaimah Ramli, 2010; Normah Saad, 2010), Kumpulan Ekonomi Wanita 
atau KEW (Yusoff &Aziz, 2012), Persatuan Ibu Tunggal (Noraini & 
Selvaratnam, 2012), Jawatankuasa Kemajuan dan Keselamatan Kampung 
atau JKKK (Bahaman & Silva, 2009,Yusof, 2003) memfokuskan kepada isu 
penyertaan, kepimpinan, pengurusan, keberkesanan program dan lain-lain. 
Justeru, perlu ada kajian empirikal secara mendalam yang melibatkan 
pendayaupayaan ahli OBK di Malaysia. Selain itu, kajian pendayaupayaan 
lebih banyak berfokus kepada dimensi ekonomi dan psikologi (Mok & Sing, 
2006; Christens, Peterson &Speer, 2011; Peterson, Lowe & Hughey, 2006; 
Peterson & Hughey, 2004; Peterson & Speer, 2000; Mok, 2005; Moyle, Dollard 
&Biswas, 2006; Cheung & Mok, 2005). Manakala kajian dimensi lain 
khususnya dimensi sosial kurang diberi perhatian.  
 
Terdapat pelbagai faktor-faktor yang mempengaruhi pendayaupayaan ahli 
komuniti.  Kajian Laverack (2001), Ajayi (2006), Hardina (2003), Asnarulkhadi 
(2006), Heritage & Dooris (2009), Nikkhah (2009), York (2000), Eklund (1999), 
Speer, Peterson, Armstead & Allen (2012) mendapati penyertaan aktif dalam 
aktiviti pembangunan mempengaruhi pendayaupayaan ahli komuniti. Kajian 
Laverack (2001), Hughey, Peterson, Lowe & Oprescu (2008); Peterson & 

Speer (2000) pula dalam kajian mereka percaya bahawa pendayaupayaan 
hanya boleh direalisasikan menerusi organisasi yang mempunyai kepimpinan 
yang efektif, mobilisasi sumber, penilaian masalah, struktur organisasi, 
pengurusan program yang cekap, dan peranan agen luar.  Seterusnya, kajian 
Hughey, Peterson, Lowe & Oprescu (2008) dan Mahmud, Shah & Becker 
(2012) pula mendapati ciri-ciri demografi seperti jantina, umur, status ekonomi, 
pendidikan dan semangat kemasyarakatan mempunyai hubungan signifikan 
dengan pendayaupayaan di peringkat individu. Mahmud, Shah & Becker 
(2012) melihat peranan media mempunyai hubungan yang positif dengan 
pendayaupayaan wanita di Bangladesh. Manakala sokongan dan peranan 
keluarga dikenal pasti oleh Mokomane (2012) sebagai faktor yang 
memperluaskan pendayaupayaan ekonomi dan sosial individu di Afrika 
Selatan. 
 
Kajian ini pula mengkaji penyertaan sebagai faktor yang mempengaruhi 
pendayaupayaan. Berbeza dengan kajian lain, pengkaji menggunakan model 
penyertaan Cohen & Uphoff (1971) yang merangkumi tiga peringkat 
penyertaan iaitu pembuatan keputusan, pelaksanaan dan penerimaan faedah. 
Penyertaan (variabel bebas) dijadikan sebagai variabel yang mempengaruhi 
ketiga-tiga dimensi pendayaupayaan (ekonomi, sosial dan psikologi). Manakala 
gaya kepimpinan pula bertindak sebagai variabel penyederhana ke atas 
hubungan antara penyertaan dan pendayaupayaan.  
 
Kajian lepas menunjukkan terdapat hubungan yang signifikan antara 
penyertaan dan pendayaupayaan (York, 2000 Laverack, 2001; Ajayi, 2006; 
Hardina, 2003;  Asnarulkhadi, 2006; Heritage & Dooris, 2009; Nikkhah, 2009; 
York, 2000; Eklund, 1999; Speer, Peterson, Armstead & Allen, 2012; Schulz, 
Israel, Zimmerman & Checkoway, 1995). Namun begitu, hasil kajian tersebut 
tidak boleh direfleksikan secara total dalam kontek Malaysia yang secara 
jelasnya mempunyai latar belakang sejarah dan budaya yang berbeza dengan 
negara lain. Majoriti kajian pendayaupayaan dilihat dalam konteks keupayaan 
wanita dalam membuat keputusan secara bebas dan saksama dengan lelaki 
berasaskan teori feminisme. Kajian ini pula lebih melihat peranan dan 
keupayaan wanita dalam membantu meningkatkan tahap kehidupan dan 
kemajuan keluarga dan komuniti menerusi penyertaan mereka dalam aktiviti 
pembangunan. Pengkaji ingin menentukan apakah tempoh penyertaan atau 
jangka masa yang relevan bagi ahli PWPK mempertingkatkan keupayaan 
ekonomi, sosial dan psikologi .Sejauh mana peringkat penyertaan golongan 
wanita daripada keluarga pekebun kecil dalam aktiviti-aktiviti pembangunan, 
dan sejauh mana penyertaan tersebut memberi kesan yang positif  ke atas 
pendayaupayaan ekonomi, sosial dan psikologi ahli PWPK. Justeru, kajian ini 
perlu dilakukan bagi melihat sejauhmana penyertaan menjadi medium 
pendayaupayaan dalam PWPK. 
 
Seterusnya, aspek kepimpinan juga turut dikaji dalam kajian ini. Gaya 
kepimpinan pemimpin boleh mempengaruhi darjah penglibatan dalam 
sesebuah organisasi (Emery, Fernandez, Gutierrez-montes & Flora, 2007). 
Sebagai sebuah OBK, faktor gaya kepimpinan dan juga penyertaan perlu dikaji 
bagi memastikan PWPK muncul sebagai OBK yang berfungsi secara efektif 
untuk mendayaupayakan ahli-ahlinya, dan relevan dalam kontek 
pembangunan komuniti luar bandar. 

Kajian lepas membuktikan kepimpinan memainkan peranan yang penting 
mendayaupayakan ahli dalam sesebuah organisasi (Hughey et al., 2008; 
Maton, 2008; Speer et al., 2012; Sinha, 2005; Givens, 2008; Boehm & Staples, 
2008;.Boonyarit, Chomphupart & Arin, 2010). Dalam kontek OBK, pemimpin 
lebih menekankan kepada pembentukan hubungan kesalingan antara 
pemimpin dan pengikutnya melalui pengaruh dan interaksi (Pigg, 1999; 
Peterson & Speer, 2000; Laverack, 2001). Keberkesanan seseorang pemimpin 
komuniti mendayaupayakan pengikutnya bergantung kepada sejauh mana dia 
mampu mempengaruhi pengikutnya menerusi gayanya untuk menyertai secara 
aktif dalam aktiviti atau projek pembangunan yang memberi perubahan kepada 
kehidupan mereka.  
 
Walaupun majoriti kajian mengkaji gaya kepimpinan model Full Range 
Leadership (FRL) Bass & Avolio (1991) dalam konteks organisasi yang lebih 
formal dan berstruktur, namun gaya kepimpinan transaksional dan 
transformasional dilihat oleh Davies (2009) sebagai menepati ciri-ciri 
kepimpinan OBK. Gaya kepimpinan transaksional mempengaruhi pengikutnya 
melalui ganjaran, manakala gaya kepimpinan transformasional berasaskan 
kepada emosi dan aspirasi. Begitu juga PWPK, sebagai sebuah organisasi, 
cara gaya pemimpin wajar diteliti untuk menjelaskan bagaimana ia 
mempengaruhi ahlinya untuk terlibat dalam aktiviti pembangunan. Pengkaji 
ingin mengkaji apakah jenis gaya kepimpinan yang ditawarkan oleh pengerusi 
(pemimpin) dan sejauh mana ia bertindak sebagai variabel penyederhana yang 
mampu mempengaruhi hubungan antara peringkat penyertaan dan 
pendayaupayaan ahli-ahli PWPK. Ini bermaksud, adakah gaya kepimpinan 
yang berbeza memberi kesan yang berbeza ke atas peringkat penyertaan dan 
seterusnya mempengaruhi pendayaupayaan. Peranan gaya kepimpinan 
sebagai variabel penyederhana perlu di kaji bagi menentukan sama ada 
berlaku perubahan jika variabel lain wujud dalam hubungan tersebut.  
 
Kesimpulannya, walaupun terdapat banyak kajian yang menjadikan 
pendayaupayaan sebagai permasalahan kajian, namun dalam kontek OBK di 
Malaysia khususnya  PWPK masih belum dikaji lagi. Malahan kajian yang 
sedia ada melihat pendayaupayaan wanita secara umum dan tidak secara 
terperinci mengikut dimensi (Karina, Klasen, & Lebmann, 2015). 
 
Begitu juga, majoriti literatur yang mengaitkan penyertaan sebagai faktor yang 
signifikan yang mempengaruhi pendayaupayaan, namun hanya segelintir 
sahaja kajian yang mengkaji gaya kepimpinan yang menggunakan model FRL 
dalam kontek OBK. Aspek kepimpinan perlu dikaji bagi memastikan OBK 
bertindak sebagai medium pendayaupayaan yang berupaya meningkatkan 
tahap kehidupan dan kemajuan golongan wanita dari keluarga pekebun kecil. 
  
Atas keperluan ini, Berkowitz (2000) dan Perkins & Zimmerman (1995) 
berpendapat walaupun kajian lepas membuktikan pendayaupayaan dan 
penyertaan mempunyai hubungan yang signifikan namun perlu ada 
mekanisme yang mengawal hubungan tersebut. Justeru itu, kajian ini bertujuan 
untuk mengisi kelompangan teoritikal menerusi kerangka konseptual yang 
sesuai dengan menggunakan teori pendayaupayaan Rappaport (1987) yang 
menggabungkan tiga dimensi (ekonomi, sosial dan psikologi , teori penyertaan 
Cohen & Uphoff (1971), dan model FRL oleh  Bass & Avolio (1991). 

Oleh yang demikian, bertitik tolak kepada permasalahan tersebut, pengkaji 
mengemukakan beberapa persoalan kajian seperti berikut; 
 
 
1.3 Persoalan Kajian 

i. Apakah tahap pendayaupayaan (ekonomi, sosial dan psikologi) ahli-ahli 
PWPK. 
 

ii. Apakah peringkat penyertaan (pembuatan keputusan, pelaksanaan dan 
penerimaan faedah) ahli dalam aktiviti-aktiviti PWPK 
 

iii. Apakah tahap gaya kepimpinan model Full Range Leadership 
(Transformasional, Transaksional, Laissez Faire) yang dipamerkan oleh 
pemimpin dalam PWPK. 
 

iv. Adakah terdapat perbezaan pendayaupayaan ekonomi, sosial dan 
psikologi berdasarkan tempoh penyertaan ahli PWPK.  

v. Adakah wujudnya hubungan peringkat penyertaan dengan tahap 
pendayaupayaan ahli PWPK. 
 

vi. Adakah peringkat penyertaan mempengaruhi pendayaupayaan ahli 
PWPK. 
 

vii. Adakah gaya kepimpinan model FRL bertindak sebagai penyederhana 
ke atas hubungan antara penyertaan dan pendayaupayaan ahli-ahli 
PWPK. 

 
 
1.4 Objektif Utama Kajian 

Objektif utama kajian ini adalah untuk mengenalpasti peringkat penyertaan 
yang terdiri daripada pembuatan keputusan, perlaksanaan dan penerimaan 
faedah yang mempunyai hubungan yang signifikan dan seterusnya menjadi 
peramal yang unik bagi  pendayaupayaan ekonomi, sosial dan psikologi ahli 
PWPK. Selain itu, ingin menentukan  peranan gaya kepimpinan yang paling 
efektif dalam mempengaruhi hubungan penyertaan dan pendayaupayaan. 
 
 
1.5 Objektif Khusus Kajian 

i. Menentukan tahap pendayaupayaan (ekonomi, sosial dan psikologi) 
dalam kalangan ahli PWPK. 
 

ii. Menentukan peringkat penyertaan (pembuatan keputusan, pelaksanaan 
dan penerimaan faedah) dalam kalangan ahli PWPK 

iii. Menentukan tahap gaya kepimpinan (Transformasional, Transaksional, 
Laissez Faire) yang dipamerkan oleh pemimpin PWPK. 
 

iv. Mengkaji perbezaan faktor pendayaupayaan (ekonomi, sosial dan 
psikologi) berasaskan tempoh penyertaan ahli PWPK.  
 

v. Menguji hubungan penyertaan dengan pendayaupayaan ahli PWPK. 
 

vi. Mengenalpasti faktor yang menjadi peramal yang unik ke atas 
pendayaupayaan dalam kalangan ahli PWPK. 
 

vii. Mengkaji gaya kepimpinan model FRL yang bertindak sebagai 
penyederhana ke atas hubungan antara peringkat penyertaan dan 
pendayaupayaan dalam kalangan ahli PWPK. 

 
 
1.6 Hipotesis kajian 

Berasaskan objektif di atas, berikut adalah hipotesis yang diuji;  
 
Ha1 Peringkat penyertaan dalam pembuatan keputusan, merupakan 

peramal yang signifikan kepada pendayaupayaan ekonomi. 
 
Ha2 Peringkat penyertaan dalam pelaksanaan merupakan peramal yang 

signifikan kepada pendayaupayaan ekonomi. 
 
Ha3 Peringkat penyertaan dalam penerimaan faedah merupakan peramal 

yang signifikan kepada pendayaupayaan ekonomi. 
 
Ha4 Peringkat penyertaan dalam pembuatan keputusan merupakan 

peramal yang signifikan kepada pendayaupayaan sosial. 
 
Ha5 Peringkat penyertaan dalam pelaksanaan merupakan peramal yang 

signifikan kepada pendayaupayaan sosial. 
 
Ha6 Peringkat penyertaan dalam penerimaan faedah merupakan peramal 

yang signifikan kepada pendayaupayaan sosial. 
 
Ha7 Peringkat penyertaan dalam pembuatan keputusan merupakan 

peramal yang signifikan kepada pendayaupayaan psikologi.  
 
Ha8 Peringkat penyertaan dalam pelaksanaan merupakan peramal yang 

signifikan kepada pendayaupayaan psikologi.  
 
Ha9 Peringkat penyertaan dalam penerimaan faedah merupakan peramal 

yang signifikan kepada pendayaupayaan psikologi.  

Ha10 Gaya kepimpinan transformasional bertindak sebagai penyerderhana 
dalam hubungan pembuatan keputusan, pelaksanaan dan penerimaan 
faedah, dengan pendayaupayaan (ekonomi, sosial dan psikologi). 

 
Ha11 Gaya kepimpinan transaksional bertindak sebagai penyerderhana 

dalam hubungan pembuatan keputusan, pelaksanaan dan penerimaan 
faedah, dengan pendayaupayaan (ekonomi, sosial dan psikologi). 

 
Ha12 Gaya kepimpinan LF bertindak sebagai penyerderhana dalam 

hubungan pembuatan keputusan, pelaksanaan dan penerimaan 
faedah, dengan pendayaupayaan (ekonomi, sosial dan psikologi) . 

 
 
1.7 Kesignifikanan Kajian 

Kesignifikanan kajian ini dapat dilihat dengan beberapa cara iaitu; 
 
Pertama, sungguhpun kajian peringkat penyertaan dan pendayaupayaan 
dalam kalangan keluarga pekebun kecil banyak dilakukan di negara sedang 
membangun, namun hasil dapatannya mungkin tidak mengambarkan secara 
total kepada masyarakat Malaysia yang mempunyai latar belakang sejarah dan 
budaya yang berbeza. Ulasan literatur juga tidak berupaya menempatkan 
tahap pendayaupayaan dalam kontek Malaysia. Ini kerana peringkat 
penyertaan dan pendayaupayaan yang digunakan lebih cenderung menekan 
nilai kebebasan khususnya wanita dalam proses pembuatan keputusan yang 
berasaskan kepada teori feminism.  
 
Kedua, kajian mengukur peringkat penyertaan dan pendayaupayaan ke atas 
ahli PWPK yang terdiri daripada isteri dan anak pekebun kecil. Pihak kerajaan 
melihat golongan ini memainkan peranan penting dalam aktiviti PWPK dan 
memberi kesan yang signifikan ke atas sosiokonomi keluarga. Justeru, kajian 
ini perlu dilakukan bagi melihat sejauhmana penyertaan menjadi medium 
pendayaupayaan dalam PWPK. Peringkat penyertaan dan pendayaupayaan ini 
juga memperlihatkan sejauhmana aktiviti-aktiviti yang dirancang dan 
dilaksanakan memberi impak yang positif terhadap kehidupan mereka. Melalui 
maklumat ini juga dapat membantu RISDA merancang dan menyusun strategi-
strategi yang lebih efektif bagi mendayaupayakan ahli PWPK khususnya 
kepada ahli yang kurang aktif.  
 
Ketiga, kajian ini juga dapat memberi input kepada kerajaan tentang 
kepentingan aspek kepimpinan dalam OBK. Sebagai sebuah organisasi di 
peringkat akar umbi, pemimpin dan kepimpinan merupakan elemen penting 
yang perlu dibangunkan bagi menjadikan PWPK sebagai OBK yang benar-
benar memainkan peranannya dalam membawa perubahan kepada kehidupan 
ahli komuniti dan seterusnya memenuhi matlamat pembangunan komuniti luar 
bandar. Pemimpin OBK juga membantu agensi-agensi kerajaan merancang 
pembangunan yang sesuai dengan keperluan dan masalah kehidupan mereka 
dengan memobilisasikan sumber-sumber yang sedia ada. Ia juga diharapkan 

dapat membantu penggubal dasar untuk merangka program bagi membangun 
dan memperkukuhkan institusi kepimpinan dalam OBK.  
 
Keempat, PWPK telah ditubuhkan lebih 30 tahun (1978 sehingga kini). 
Sepanjang tempoh tersebut PWPK telah melalui pelbagai era pembangunan 
dan dasar kerajaan.  Perubahan yang berlaku kemungkinan memberi kesan 
kepada PWPK dari segi peranan, pendekatan dan kerelevanannya dalam 
aktiviti pembangunan luar bandar. Selain itu, perubahan ini juga dapat melihat 
keberkesanan PWPK sebagai medium pendayaupayaan golongan wanita 
dalam mempertingkatkan taraf hidup mereka. 
 
Kelima, kajian ini juga dapat membuka ruang lebih banyak kajian 
pendayaupayaan komuniti luar bandar khususnya dalam golongan keluarga 
pekebun kecil berdasarkan perspektif ilmu sosiologi. Ia memberi senario latar 
asas sosioekonomi pekebun kecil khususnya golongan wanita yang 
menjadikan bidang pertanian sebagai sumber yang mencorakkan kehidupan 
mereka.  
 
 
1.8 Skop dan Limitasi Kajian 

Kajian ini dijalankan di negeri Johor memandangkan negeri ini mempunyai 
sebanyak 136 buah organisasi  dengan jumlah keahlian yang paling ramai  
iaitu  sebanyak 2,758 orang berbanding negeri yang lain. PWPK negeri 
tersebut juga menjana jumlah pendapatan tahunan yang paling tinggi iaitu 
sebanyak RM 819,588 bagi tahun 2011 menerusi aktiviti ekonomi tambahan. 
Selain itu, PWPK di negeri ini juga turut melaksanakan aktiviti-aktiviti sosial 
yang lain. Jumlah keahlian yang ramai memudahkan penyelidikan dijalankan 
bagi mendapatkan responden. Daripada 136 buah PWPK, sejumlah PWPK 
yang aktif dipilih berdasarkan penyertaan aktif ahli dalam aktiviti yang 
dianjurkan oleh PWPK. 
 
Dari segi kawasan kajian pula melibatkan kesemua daerah di Johor. Namun 
begitu terdapat daerah yang digabungkan menjadi satu kawasan kajian. 
Daerah Muar digabungkan dengan daerah Ledang. Manakala daerah Kota 
Tinggi digabungkan dengan daerah Kulai dan Johor Baharu. Batu Pahat pula 
digabungkan dengan Simpang Renggam. Daerah-daerah lain pula yang 
terlibat ialah Pontian, Kluang dan Mersing. Ini menjadikan jumlah keseluruhan 
yang dikaji adalah sebanyak 7 kawasan yang melibatkan 10 daerah. 
 
Oleh kerana terdapat banyak aktiviti yang dilaksanakan oleh PWPK, maka 
pengkaji mengkategorikan aktiviti-aktiviti tersebut kepada dua bahagian iaitu 
aktiviti ekonomi dan aktiviti sosial. Aktiviti ekonomi yang dijalankan oleh ahli 
PWPK hanya terhad bidang keusahawanan dan perniagaan kecil-kecilan yang 
bercirikan tradisional dan menggunakan bahan-bahan yang berasaskan 
pertanian seperti membuat kraf tangan dengan menggunakan daun getah, 
makanan ringan, pemprosesan makanan, jahitan, kedai runcit, perabot, 
penternakan dan sebagainya. Manakala aktiviti sosial merangkumi aktiviti 
keagamaan, kemasyarakatan, kesenian, pendidikan dan kesihatan. Aktiviti 

tersebut dikategorikan dua dimensi bagi memudahkan pengkaji menjalankan 
kajian. Malahan, pemilihan responden juga dipilih berdasarkan penyertaan 
mereka dalam kedua-dua kategori ini. 
 
 
1.9 Definisi dan Istilah Operasional  

Beberapa definisi konsep dan istilah dalam kajian ini dihuraikan bagi 
memudahkan pemahaman terhadap kajian yang dibuat. Definisi operasi kajian 
ini ditetapkan sendiri oleh pengkaji dengan melakukan beberapa 
pengubahsuaian yang diberikan oleh sarjana yang dirujuk. Ia bertujuan untuk 
memastikan konsep dan istilah yang digunakan selari dengan maksud 
kajian.Tujuannya supaya definisi operasi yang diberikan kepada konsep dan 
istilah-istilah yang berkaitan benar-benar bertepatan dengan maksud kajian 
yang diusahakan.  
 
 
1.9.1 Pendayaupayaan  

Definisi konsep: Pendayaupayaan merujuk kepada keupayaan individu, 
organisasi ataupun komuniti mengawal dan menguasai kehidupan dalam 
aspek ekonomi, sosial, psikologi dan juga politik (Rappaport, 1987; 
Zimmerman & Rappaport, 1988).  Secara khusus ia membawa maksud 
keupayaan memahami dan menginterpretasikan masalah, membuat 
keputusan, merancang, mencari dan memobilisasikan sumber, dan seterusnya 
melaksanakan aktiviti atau projek yang membawa kemajuan kepada kehidupan 
mereka.  
 
Definisi operasi: Pendayaupayaan dalam kajian ini merujuk kepada 
keupayaan ahli-ahli PWPK mengawal dan mempertingkatkan kehidupan dalam 
aspek ekonomi, sosial dan psikologi setelah terlibat dalam aktiviti PWPK. 
  
 
i. Pendayaupayaan Ekonomi 

Definisi konsep: Pendayaupayaan ekonomi merujuk kepada keupayaan 
individu atau ahli kumpulan memperoleh pendapatan yang membolehkan 
mereka memiliki keperluan asas seperti pakaian, makanan, tempat tinggal dan 
sebagainya (Moyle et al., 2006). 
 
Definisi operasi: Pendayaupayaan ekonomi merujuk kepada keupayaan ahli-
ahli PWPK untuk memperolehi dan mempertingkatkan pendapatan dari aspek 
pendapatan, simpanan dan aset hasil daripada penyertaannya dalam aktiviti 
penjanaan ekonomi tambahan.  

ii. Pendayaupayaan Sosial 

Definisi konsep: Pendayaupayaan sosial merujuk kepada keupayaan individu 
mengawal kehidupan dan menguasai persekitaran melalui pembentukan 
hubungan dan interaksi untuk kesejahteraan hidup dan produktiviti 
(Mokomane, 2012). 
 
Definisi operasi: Pendayaupayaan sosial merujuk kepada keupayaan individu 
mengawal kehidupan dengan cara mengawal persekitaran melalui hubungan 
yang dibina dalam kalangan ahli-ahli PWPK itu sendiri, dan juga hubungan 
yang dibina dengan PWPK dan pihak lain seperti agensi-agensi kerajaan, 
badan bukan kerajaan (NGO) atau pihak swasta. Bagi mengukur 
pendayaupayaan sosial, idea modal sosial Putnam (2000) yang terdiri daripada 
tiga dimensi iaitu ikatan kebersamaan, jalinan hubungan dan jaringan 
kerjasama digunakan dalam kajian ini. 
 
Ikatan kebersamaan merujuk kepada kekuatan hubungan dalam kalangan ahli 
PWPK yang dizahirkan menerusi kerjasama, saling sokong menyokong, 
berkongsi masalah dan pandangan antara satu sama lain bagaimana untuk 
meningkatkan kemajuan diri dan kumpulan. Manakala jalinan hubungan pula  
merujuk kepada hubungan dan kerjasama yang dibina dengan PWPK dari 
mukim atau daerah yang lain. Menerusi jalinan tersebut, mereka berkongsi 
pengalaman dan pandangan bagaimana untuk menjadikan PWPK mereka 
sebuah OBK yang efektif dan berjaya. 
 
Seterusnya, jaringan kerjasama pula memperlihatkan bagaimana ahli 
menjadikan PWPK sebagai saluran untuk mereka membina kerjasama dengan 
Badan Bukan Kerajaan (Non Goverment Organization- NGO), agensi kerajaan 
yang lain dan pihak swasta bagi meningkatkan keupayaan diri dan 
perkumpulan. 
 
 
iii. Pendayaupayaan Psikologi. 

Definisi konsep: Pendayaupayaan psikologi merujuk kepada perubahan 
kualiti personal seseorang individu iaitu dari segi kemampuan personal, 
kawalan emosi dan pengetahuan mengenai komuniti yang membawa kepada 
kebolehan untuk membuat keputusan dan pengendalian masalah yang lebih 
efektif (Moyle et al., 2006).  
 
Pendayaupayaan psikologi merujuk kepada keupayaan individu memperoleh 
kawalan yang baik ke atas kehidupan mereka, mengambil pendekatan yang 
positif dan membina kefahaman yang kritikal terhadap persekitaran politik dan 
sosial (Schulz et al., 1995).  
 
Definisi operasi:  Pendayaupayaan psikologi dalam kajian ini pula merujuk 
perubahan yang positif kepada dimensi psikologi (motivasi dalaman) ahli-ahli 

PWPK seperti efikasi diri (self efficacy), kebanggaan diri (self-esteem) dan 
tingkah laku proaktif yang diperolehi setelah menyertai PWPK. 
 
Efikasi diri merujuk keupayaan mengawal situasi yang berlaku dalam 
kehidupannya. Individu yang mempunyai efikasi diri yang tinggi percaya 
terhadap kebolehan diri untuk melaksanakan tugas dengan cekap dan 
berkesan setelah menyertai aktiviti PWPK. Manakala kebanggaan diri dalam 
kajian ini merujuk sejauhmana individu merasakan dirinya baik dan mempunyai 
nilai serta percaya kepada diri sendiri untuk melaksanakan aktiviti PWPK. 
Sikap proaktif pula merujuk kepada ciri-ciri personaliti yang memberi implikasi 
kepada motivasi dan tindakan. Individu yang mempunyai sikap proaktif percaya 
kepada perubahan yang boleh dibuat untuk mempertingkatkan diri dengan 
mengambil tindakan yang efektif dan membina sumber untuk 
mempertingkatkan kehidupan diri dan keluarga. 
 
 
1.9.2 Pemboleh ubah Bebas: Penyertaan 

Definisi Konsep: Penyertaan merujuk kepada penglibatan ahli komuniti dalam 
proses pembuatan keputusan, pelaksanaan, memperoleh faedah dan juga 
penilaian di dalam aktiviti atau projek pembangunan (Cohen & Uphoff, 1980).  
 
Definisi Operasi: Penyertaan dirujuk sebagai penglibatan ahli PWPK dalam 
aktiviti-aktiviti ekonomi dan juga kemasyarakatan di Johor sebagai usaha 
meningkatkan taraf kehidupan mereka ke arah yang lebih baik. Dalam kajian 
ini, peringkat penyertaan merujuk kepada penyertaan dalam pembuatan 
keputusan, perlaksanaan dan penerimaan faedah. Manakala tahap penyertaan 
merujuk kepada ukuran bagi ketiga-tiga peringkat penyertaan iaitu samada 
tinggi, sederhana atau rendah. Seterusnya, penyertaan aktif pula merujuk 
kepada ahli yang terlibat secara langsung dalam aktiviti PWPK. Ahli yang tidak 
aktif adalah ahli PWPK yang tidak menyertai mana-mana aktiviti PWPK yang 
dianjurkan.  
 
 
1.9.3 Variabel Penyederhana: Kepimpinan 

Definisi konsep: Menurut Robinson (2011) kepimpinan boleh didefinisikan 
sebagai proses tingkah laku yang mempengaruhi aktiviti atau kumpulan untuk 
mencapai matlamat. Ia merupakan hubungan saling mempengaruhi antara 
pemimpin dan pengikut.  
 
Definisi operasi: Kepimpinan merujuk kepada tingkah laku iaitu gaya 
kepimpinan pengerusi yang mempengaruhi penyertaan dan juga 
pendayaupayaan ahli PWK. Model kepimpinan yang digunakan dalam kajian 
ini berasaskan model FRL oleh  Avolio dan Bass (1999) yang mengandungi 
tiga jenis gaya kepimpinan iaitu kepimpinan Transformasional, Transaksional 
dan LF. 

1.10 Rumusan 

Bab ini membincangkan mengenai gambaran keseluruhan penyelidikan yang 
dilakukan bagi mengkaji hubungan kepimpinan, penyertaan dan juga 
pendayaupayaan ahli-ahli PWPK di Johor. Secara umumnya bab ini 
menghuraikan mengenai latar belakang dan permasalahan kajian, persoalan 
kajian dan objektif kajian yang dicapai melalui kaedah analisis data yang 
dibincangkan dalam bab tiga (metodologi kajian). Selain itu, hipotesis kajian 
juga dibina bagi menyokong dapatan kajian dalam perbincangan pada bab 
empat (dapatan kajian). Seterusnya, bab ini juga menyatakan tentang skop 
dan limitasi kajian dan definisi dan operasional bagi setiap pemboleh ubah 
yang dikaji supaya dapat memberi pemahaman yang lebih jelas kepada 
pembaca. Dapatan daripada kajian ini, diharap penulisan ini mampu 
menyumbangkan kepada satu model baru khususnya terhadap hubungan 
penyertaan dan pendayuapayaan yang disederhanakan oleh gaya kepimpinan 
dalam konteks PWPK. 

